
ИЗИЛДӨӨНҮН ЖАЛПЫ МҮНӨЗДӨМӨСҮ

Теманын актуалдуулугу. Кылымдарды карыткан кыргыз эли өткөн кылымдын 20-30-жылдарына чейин негизинен көчмөн турмушта жашап келген. Жашоо өзгөчөлүгү элибиздин кулк-мүнөзүн, дүйнө таануусун, менталитетин калыптандырган.Чарбасы натуралдык мүнөздө болуп, эң жөнөкөй (примитивдүү) эмгек шаймандары болгон. Булардын баары албетте калкыбыздын социалдык абалына, демографиялык өсүүсүнө терс таасирин тийгизген. 
Кеңеш бийлиги орногондон кийин, жаңы бийлик тарабынан өткөн кылымдын 20-30-жылдарында Кыргызстанда калктын турмуш тиричилигин түп тамырынан бери өзгөрткөн кайра куруу жараяндары жүргөн. Алардын ичинен кыргыздар үчүн эң прогрессивдүү мүнөздөгү кайра куруулардын бири – көчмөн жана жарым көчмөн кыргыз чарбаларын отурукташтыруу болгон. Анын натыйжасында кыргыздардын басымдуу бөлүгүнүн турмуш-тиричилиги, чарба уклады, социалдык абалы  турукташып, цивилизациялык жогорку деңгээлге көтөрүлгөн. Бул реалдуу тарыхый факт. Совет доору элибиздин саясий, экономикалык, маданий ън\г\\с\ндъ бараандуу орунду ээлерин бышыктайт. Совет мезгилинин болгондугу, ошол доордогу улуттук мамлекеттүүлүгүбүздүн түптөлүп, өнүгүүсү, кыргыз коомунун социалдык-экономикалык, маданий абалынын прогрессивдүү багытта өзгөрүүсү 1991-жылы эгемендүүлүгүбүздү алууга өбөлгө жаратты. Бул турмуш чындыгы. 
Биз иликтөөгө алууга бел байлаган XX к. 20-30-жылдарында совет бийлиги тарабынан жүргүзүлгөн кыргыздарды отурукташтыруу саясаты өзүнүн прогрессивдүү мүнөзүнө карабастан татаал жана карама–каршылыктуу кырдаалда жүргөн. Жетишкен ийгиликтер, объективдүү жана субъективдүү кемчиликтер, терс көрүнүштөр менен коштолгон. Бул проблема кыргыз тарыхнаамасында атайын терең жана ар тараптуу объективдүү илимий изилдөөгө алынган эмес. Кеңеш доорунда жаралган эмгектерде бул маселе коммунисттик идеологияга ылайык бир жактуу гана каралып, бир жактуу (оң) гана баа берилген. Ошондуктан, каралып жаткан маселени бүгүнкү күндөгү тарых илиминин өнүгүү деңгээлине ылайык ар тараптуу, обьективдүү изилдөө, жалпы адамзаттык баалуулуктардын позициясынан калыс баа берүү азыркы Кыргызстан тарыхнаамасынын актуалдуу маселелеринен. Ошондой эле, эгемендүүлүк жылдарында айыл чарбасынын терең кризиске учурашы, ага байланыштуу айыл калкынын социалдык абалынын кескин начарлашы тарыхыбызга кайрылып, айыл чарба тармагынын өзөктүү маселелеринен болгон, биз изилдөөгө алып жаткан проблеманын урунтуу учурларынан бүгүнкү күн жана келечек үчүн сабак алууну күн тартибине коюп отурат. Тандап алган илимий изилдөө темабыздын актуалдуулугу мына ушул жагдайлар менен түшүндүрүлөт. 
Теманын изилденүү деңгээли: 

Бардык эле элдерге мүнөздүү болгон прогресске, анын ичинде туруктуу отурукташкан жашоого умтулуу кыргыз элине да тиешелүү. Совет өлкөсүнүн аймагында жайгашкан көчмөн жана жарым көчмөн чарбаларды (анын ичинде кыргыздарды да) жер менен камсыз кылуу, аларды пландуу түрдө массалык отурукташтыруу саясаты расмий бийлик тарабынан кеңеш доорунда гана колго алынып, өткөн кылымдын 20-30-жылдарында ишке ашырыла баштайт. Бул оор жана татаал маселе  ошол жылдардагы совет өкмөтү, коммунисттик партия жетекчиликке алган айыл чарбасын негизде кайра куруунун лениндик планы болгон коллективдештирүүнүн ажырагыс бир бөлүгү болгондуктан, бул маселеге илимий кызыгуу жаралып, маселени изилдөөгө көңүл бурула баштаган. Ошондуктан, биздин пикирибизче, каралып жаткан маселени чагылдырган илимий адабияттарды жалпысынан эки этапка бөлүп кароого болот. Биринчи этапка совет доорундагы эмгектер, ал эми экинчиси эгеменд\\л\к жылдарындагы эмгектер.
Изилдөөлөрдүн басымдуу бөлүгү кеңеш дооруна туура келет. Совет доорунда жазылган дээрлик бардык адабияттарга, анын ичинде каралып жаткан проблемага арналган эмгектерге да башка илимий-тарыхый проблемаларга арналган изилдөөлөр сыяктуу бир жактуулук мүнөздүү. Анткени бул мезгилде жүргүзүлгөн изилдөөлөр, илимий эмгектер коммунисттик (таптык) идеологиянын, саясий-коньюктуралык көрсөтмөлөрдүн жана чектөөлөрдүн шартында аткарылган.Кыргызстанда жүргүзүлгөн совет бийлигинин агрардык саясатына, айыл чарбасын социалисттик кайра курууга, колхоздук түзүлүшкө, кыргыздардын чарбасын талдоого арналган эмгектер совет бийлигинин алгачкы жылдары эле пайда боло баштаган. Аларга: П.Горловскийдин [234], С.Бывальцевдин [232] макалаларын кошууга болот. Айрыкча бул иш Кыргыз автономиялык областы түзүлгөндөн кийин жанданган. Бул аралыкта А.Голубковдун [233], В.И. Буров-Петровдун [168], И.А. Фатьяновдун [218] Кушнердин(Кнышев). [182] эмгектери жарык көргөн. 

Көчмөн мал чарбачылык райондорунда социалисттик мамилелерди калыптандыруу жогоруда белгилегендей, көчмөн кыргыздарды пландуу түрдө отурукташкан жашоого өткөрүү менен коштолгон. Бул татаал иш комплекстүү бир топ иш чараларды камтыган. Басма сөз беттеринде бул проблеманы чагылдырган, анын зарылдыгын, маанисин түшүндүргөн жана пропагандалаган бир катар макалалар жарык көргөн. Алардын катарына: А.Орозбеков [247], Т.Жолдошев [237], Ж.Абдрахманов [224],  Исакеев [243], Х.Шоруков [255; 256], А.Мухарджи менен Н.Назарьевскийдин [244]. эмгектерин белгилөөгө болот. Бул макалаларда биринчи беш жылдыктын аягына карата Кыргызстанда жүргүзүлгөн отурукташтыруунун айрым натыйжалары көрсөтүлгөн. Макалалар Кыргызстанда ишке ашырылган көчмөн чарбаларды отурукташтыруу саясатын хронологиялык жактан толук камтыбаганы менен биздин изилдөөбүз үчүн баалуу маалыматтарды берет, анткени, макаланын авторлору ошол мезгилдеги Кыргызстандын жогорку мамлекеттик жана партиялык жетекчилик кызматында иштеген адамдар болушкан. Демек, алар бул иш чараларга түздөн-түз катышкан, бул иш чараларды жетектеген адамдар. Ушул эле жылдары ушундай таризде жазылган, Орто Азиянын жана Советтер Союзунун аймагында жүрүп жаткан көчмөн жана жарым көчмөн чарбаларды отурукташтыруу жараянын чагылдырган төмөнкү макалаларды атоого болот: В.Батраков [230],  П.Коробков менен И. Батраков [241], Али (Рошаль) [225], Хацкевич А. [254] Ошол эле учурда Кыргызстандагы  көчмөн чарбаларды отурукташтырууну ишке ашыруудагы кемчиликтерди, аларды жоюунун жолдорун сунуштаган сын мүнөздөгү  В.Новиковдун [245], А. Киселевдин [238], [239] макалалары  изилдөөбүз үчүн баалуу фактылык материалдарды камтыйт. 

Көчмөн жана жарым көчмөн кыргыз чарбаларын отурукташтыруунун тарыхына арналган эң алгачкы монографиялык изилдөө – М.Г. Сахаров-дун [207] жана А.Мухарджи менен Н.Назарьевскийдин [195] эмгектери болуп саналат. Жогорудагы авторлор отурукташтыруу проблемаларына байланышкан тарыхый окуялардын изин суутпай изилдөөгө алгандыгы менен баалуу. Биз карап жаткан проблеманын теориялык маселелерине алгачкылардан болуп П.В. Погорельский менен В.С. Батраковдор [202] кайрылышкан. Авторлор ошол мезгилдеги Кыргызстандын көчмөн айылдарындагы коомдук, социалдык-экономикалык мамилелерди, анда жүрүп жаткан процесстерди изилдөөгө алып, өздөрүнүн илимий жыйынтыктарын чыгарышкан. 

КПССтин XX съездинен кийин, өлкөдөгү сталиндик саясий тоталитардык режимди бир аз модернизациялоого жасалган аракеттерге байланыштуу изилдөөчүлөр үчүн архивдик булактарды изилдөө жана колдонуу мүмкүнчүлүгү жаралып, сталиндик идеологиялык догмалардан четтөө саясаты башталган. Бул жылдары: П.И. Ухванов [217], М.С. Джунусов А. [174], Маматюсупов [193], С.И. Ильясов [185], Т.Дуйшемалиев [176;177], О.Мусабеков  [194], В.П. Шерстобитов [219], Дж.С. Бактыгулов [161], И. Ибраимовдун [183] эмгектеринде биз иликтъъгъ алган проблемага байланыштуу материалдар да белгилүү деңгээлде чагылдырылган. Каралып жаткан мезгилде П.Алпацкийдин [157] эмгеги  жарык көргөн. Мында автор кыргыз көчмөндөрүнүн отурукташуу жараянынын революцияга чейинки жана социалисттик кайра куруулар мезгилиндеги тарыхын изилдөөгө аракеттенген. Көчмөн кыргыз чарбаларын отурукташтыруу жараяны Б.Байбулатовдун [228], [229], [163], [186], [227], эмгектеринде да отурукташууга өткөн көчмөн жана жарым көчмөн кыргыздардын турмуш-тиричилигиндеги, маданиятындагы прогрессивдүү өзгөрүүлөргө тарыхый фактылардын негизинде кеңири токтолуп, бул проблеманы изилдөө ишине олуттуу салым кошкон. 

Кыргызстандагы отурукташтыруу процессин изилдөөгө Ж.С. Бактыгуловдун чоң салымы бар экендигин белгилөө менен [159], [161] т.и.д. Ж.Бактыгулов Кыргызстандагы көчмөн жана жарым көчмөн чарбаларды отурукташтыруу жараяны башка изилдөөчүлөр сунуштагандай 1934-жылы же 1937-жылы эмес, 1940-жылы бүткөндүгүн далилдеген. 

Ал эми эгемендүүлүк жылдарында болсо, т.и.д. Дж. Жунушалиевдин [219]; А.Джуманалиев [169], Ш.Дыйканова [217]; Ж.Ботоноев [218], А.С. Арстановдордун изилдөөлөрүн [216] эске албаганда, бул маселе дагы деле атайын изилдөөгө алына электигин белгилөөгө болот. Эгемендүүлүк жылдарында жаңы илимий көз караштардын, илимий методологиялык ыкмалардын негизинде жазылган биздин темабызга байланышкан материалдарды камтыган эмгектерден өзгөчө т.и.д., Дж. Жунушалиевдин [167] т.и.д. З.Курмановдун [181], А.Джуманалиевдин [175], эмгектеринен да баалуу материалдарды алууга болот.

Ишти жазууда колдонулган жана талдоого алынган жогорудагы тарыхый эмгектер, макалалар өткөн кылымдын 20-30-жж. Кыргызстанда жүргүзүлгөн отурукташтырууну шарттаган өлкөнүн социалдык-экономикалык, саясий базасын аныктоого, каралган проблеманы уюштурган жана жетектеген мамлекеттик бийлик жана башкаруу органдарынын  ишмердигин ар тараптуу изилдөөгө, ишке ашырылган кайра куруулардын маани-маңызын реалдуу баалоого мүмкүнчүлүк берди. 

Диссертациялык эмгектин илимий программалар менен байланышы. Диссертациялык иш изденүүчүнүн жеке демилгеси менен ОшМУнун  тарых факультетинде даярдалды.

Изилдөөнүн объектиси. Кыргызстанда совет бийлиги тарабынан жүргүзүлгөн отурукташтыруу жараяны
Изилдөөнүн предмети. Кыргызстанда көчмөн жана жарым көчмөн кыргыз чарбаларды отурукташтыруунун тарыхы болуп эсептелет.
Диссертациялык иштин максаты. Кыргызстанда XX к. 20-30-жылдарында совет бийлиги тарабынан жүргүзүлгөн көчмөн жана жарым көчмөн кыргыз чарбаларын отурукташтыруунун тарыхы, анын Кыргызстандын эл чарбасын социалисттик нукта кайра куруу жана өнүктүрүүдөгү орду, бул иш-чаранын түндүк жана түштүк Кыргызстан-дагы жалпылыктары, өзгөчөлүктөрүн изилдөө. Изилдөөнүн максатына ылайык төмөнкү милдеттер коюлду:
· Көчмөн чарбаларды отурукташтыруу зарылдыгынын келип чыгышын изилдөө; 

· Кыргызстандагы  отурукташтыруу жараянынын этаптарын,анын өзгөчөлүктөрүн аныктоо;

· Кыргызстанда көчмөн чарбаларды отурукташтыруу жараянын жетектеген мамлекеттик органдардын ишмердигин, иштөө принциптерин изилдөө, талдоо жана баа берүү; 

· Кыргызстанда көчмөн жана жарым көчмөн чарбаларды отурукташтыруунун натыйжасын, анын көчмөн кыргыз калкынын жашоо тиричилигин жакшыртуудагы маанисин аныктоо, илимий баа берүү.

Изилдөөнүн булактык базасын Кыргыз Республикасынын Мамлекеттик Борбордук архивиндеги Кара-Кыргыз автономиялык облусунун Революциялык комитетинин жана Кыргыз автономиялык облусунун Аткаруу комитетинин, Кыргыз АССРынын Борбордук аткаруу комитетинин жана Эл Комиссарлар Кеңешинин, Кыргыз АССРынын Жер наркоматынын (Наркомзем), Кыргыз АССРынын Колхозборборунун (Колхозцентр) фонддорунун материалдары колдонулду. Айрыкча Кыргыз Республикасынын Мамлекеттик Борбордук архивиндеги 20, 21, 22, 23,фонд, Кыргыз Республикасынын саясий документацияларынын Мамлекеттик архивинин (КР СД МА) БКП (б)нын Кыргыз облустук комитетинин документтери топтолгон 10, 56-фондорунун материалдары изилдөө ишибиздин негизги булактык базасын түздү. Совет доорунда ар кайсы жылдары даярдалып, жарык көргөн “Коммунистическая партия Киргизии в резолюциях и решениях съездов, конференций и пленумов обкома и ЦК”аттуу жана башка аталыштагы партиялык документтерди камтыган жыйнактар да колдонулду.

Диссертациянын теориялык методологиялык негизи катары историзм, объективдүүлүк принциптери: илимий таанып билүүдөгү жалпы илимий методдор: тарыхый-салыштырмалуу, структуралык функционалдык, тарыхый-типологиялык, тарыхый-системалык методдор кызмат кылды.
Иштин илимий жаңылыгы  
Диссертациялык изилдөөдө Кыргызстанда XX к. 20-30-жылдарында ишке ашырылган отурукташтыруу жараянынын тарыхы, бул маселенин келип чыгуу зарылдыгы, жалпы кыргыз айыл чарбасын социалисттик нукта кайра куруудагы анын орду, маани маңызы, оң-терс жактары комплекстүү түрдө илимий иликтөөгө алынды. Изилдөөнүн негизинде азыркы күндөгү айыл чарбасын өнүктүрүүгө үлгү болуучу жана сабак болуучу учурлар аныкталды. Каралып жаткан мезгилде ишке ашырылган көчмөн жана жарымкөчмөн кыргыз чарбаларын отурукташкан жашоого өткөрүү жараянын башкарган жана ишке ашырган мамлекеттик органдардын, анын ишмерлеринин ишмердиги терең изилдөөгө алынып, илимий баа берилди. Айрым архивдик материалдар илимий айлампага киргизилди.

Изилдөөнүн практикалык мааниси. Диссертациянын илимий жыйынтыктарын Кыргызстан тарыхын окутууда жана мамлекет таануу, инсан таануу багыттарында, жалпы изилдөө иштеринде, окуу процессинде пайдаланууга болот.
Жактоого алып чыгуучу негизги жоболор
· Көп учурда отурукташуучу калкты катыштырбай, отурукташуу жайларын туура эмес тандоо, натыйжада көп жерлер поселокторду куруу үчүн жараксыз болуп, өздөштүрүлбөй калган;отурукташтырылган жайларда жерге жайгаштырууну туура эмес жүргүзүү, мал чарбачылыгын өнүктүрүүгө зарыл болгон көмөкчү эгин аянттарын өнүктүрүүнүн ордуна Кыргызстандын айрым райондорунда товардык данчылык тармагын киргизүү орун алган.

· Отурукташтырууда финансылык учет жакшы көзөмөлгө алынбагандыгынан улам жер-жерлерде аша чапкан коорупцияга жол берилген.
· Отурукташтыруу жараянында жер-жерлердеги айрым мамлекеттик органдарынын сабатсыздыгы, жоопкерчиликсиз, кайдыгерлик мамилесинен улам 1931-жылга чейин алгылыктуу иш болгон эмес. 
· Кемчиликтерге карабастан отурукташтыруу жараяны кыргыз эли үчүн Совет бийлигинин иш-аракеттеринин ичинен эң прогрессивдүүсү болгон деп белгилөөгө болот.

· Көчмөн жана жарым көчмөндөрдү отурукташтыруу жараяны көчмөн кыргыз элинин жашоосунун туруктуу коштоочусу болуп келген ачарчылыктан, эпидемиялардан жана жуттан, уруулар ортосундагы кандуу кагылышуулардан арылткан.

· Көчмөн калкты отурукташтыруу жана аларды социалисттик коллективдүү чарбага тартуу, кыска убакытта алардын чарбасында жаңы, бир топ эффективдүү тармактарды жараткан, кечээги көчмөндөрдүн жашоосун турукташтырып, жашоо деңгээлин жакшыртып, калктын санынын өсүүсүнө, социалдык-экономикалык жана маданий өнүгүүсү үчүн керектүү база түзгөн.
Изилдөөчүнүн өздүк салымы. Диссертациялык иш өз алдынча аткарылган илимий иш. Илимий айлампага жаёы тарыхый булактар анализделинип, бир катар архивдик фонддор иликтенди. 

Диссертациянын апробацияланышы: Диссертациянын айрым негизги жыйынтыктары эл аралык жана республикалык илимий-теориялык жана илимий практикалык конференцияларда апробацияланды.

Изилдөөнүн жыйынтыгынын жарыяланышы: Диссертациянын негизги мазмуну 8 басылмаларда чагылдырылды, алар: “Высшая школа Казахстана” Алмата, “Наука и новые технологии. Республикалык илимий-теориялык журналы”, “Известия вузов Республикалык илимий-теориялык журналы” ж.б.
Диссертациянын структурасы жана көлөмү Диссертациялык иш киришүүдөн, 2 баптан, 6 параграфтан, корутундудан, колдонулган булактардын жана изилдөөлөрдун тизмесинен турат.

ДИССЕРТАЦИЯНЫН НЕГИЗГИ МАЗМУНУ
Биринчи бап, “Кыргызстандагы кеңеш бийлигинин көчмөн жана жарымкөчмөн кыргыз калкын отурукташтыруу боюнча жүргүзгөн иш-аракеттери”- деп аталып, анын көчмөн жана жарым көчмөн кыргыз калкын отурукташтыруу маселесинин келип чыгышы деген аталыштагы биринчи параграфында падышалык бийликтин Кыргызстанда жүргүзгөн оторчулук саясатынын кыргыз көчмөндөрүнүн чарбасына тийгизген терс таасири, кыргыз көчмөндөрүнүн кандай катмарлары отурукташууга өтүүгө аргасыз болгондугу, алардын отурукташуу аракеттерине карата колониялдык бийликтин жүргүзгөн саясаты, кыргыз көчмөндөрүн отурукташтыруу совет бийлиги орногондон кийин гана колдоого алынгандыгы талдоого алынат. 

XIX кылымдын экинчи жарымында падышалык өкмөттүн колонизатордук оторчулук саясатынын негизинде Россиядан къч\р\л\п келген жүз миңдеген орус жана украин дыйкандары алгач пландуу, кийинчерээк стихиялык түрдө көчүп келишип, көчмөн кыргыздардын эң жакшы жерлерин мыйзамсыз тартып алышып, ал жерлерде орус кыштактарын түзүшүп, отурукташа башташкан. Натыйжада кыргыз көчмөндөрү кылымдар бою жашап келишкен өз жерлеринен ажырашкан, чарбасы бүлүнгөн, ырайымсыз жакырчылыкка дуушар болушкан.
Чарбасы бүлүнүп, жеринен ажыраган Кыргызстандын көчмөн калкы жакырчылыктан, ачарчылыктан кутулуунун жолун отурукташкан жашоого өтүп, жер иштетүүдөн издешкен. Падыша өкмөтүнүн жер саясатынын жана жергиликтүү бай-манаптардын эзүүсүнүн натыйжасында жакырданган көчмөн кыргыз чарбаларынын отурукташкан жашоого өтүүгө умтулуулары XIX к. аягында XX к. башында күч алган. Аргасыздыктан отурукташкан жашоого өткөн кечээги көчмөндөрдүн топторун –“жатакчылар” деп аташкан, алар бардык мал-мүлкүнөн ажырап, жан багуунун жалгыз каражаты болуп кара-күчү гана калган үй-бүлөлөр болушкан. Падышалык колониялдык администрациянын өкүлдөрү көчмөн жана жарым көчмөн кыргыз чарбаларынын отурукташууга өтүүсүнө колдон келишинче тоскоолдук кылып, каршы турушкан. 

Февраль революциясы, падышалык самодержавиенин кулашы, Убактылуу өкмөттүн бийликке келиши өлкөдөгү абалды эч кандай өзгөрүүгө алып келген эмес. Аймактагы учурдун эң курч маселелеринен болгон жер жана улут маселесин Убактылуу өкмөттүн башкаруу органдары эч кандай чечкен эмес. Мында падыша учурундагы колониялдык саясат улантыла берген. Жыйынтыктап айтканда, Февраль революциясы кыргыз элине саясий да, социалдык да, улуттук да эркиндик берген эмес. Ал, көчмөн жана жарым көчмөн кыргыз чарбаларын отурукташтыруу проблемасын да чечкен эмес.
Большевиктер партиясы башында турган совет бийлигинин социалисттик коомду куруудагы негизги маселелеринин бири агрардык маселе, айыл чарбасында социалисттик кайра курууларды ишке ашыруу эле. 

Кыргызстандагы агрардык проблема, айыл чарбасында социалисттик кайра курууларды ишке ашыруу жараяны, Борбордон айырмаланып, өзүнүн өзгөчөлүгүнө ээ болгон жана бул проблеманы чечүү жана ишке ашыруу бир топ татаалдыктар жана кыйынчылыктар менен коштолгон. Совет бийлигинин алгачкы жылдарындагы жер маселесиндеги кайра куруулар Кыргызстанда, негизинен падышачылыктын агрардык колониялдык саясатынын кесепеттерин, келгин кулактар менен көчмөн кыргыздардын жер ээликтерин теңдештирүү аркылуу жоюуга, жергиликтүү кыргыздар менен келгин орустардын ортосундагы мамилени турукташтырып жакшыртууга (айрыкча 1916-ж. боштондук көтөрүлүшүнөн кийин эки элдин ортосундагы мамиле өтө оор болгон)  багытталган. Кыргыз көчмөндөрүн отурукташтыруу совет бийлигинин алгачкы жылдарынан эле башталган.      

Көчмөн жана жарым көчмөн кыргыз чарбаларын отурукташтыруу жараяны партиянын X съездинен кийин (март 1921-ж.) бир топ жанданган. Кыргызстандагы агрардык маселенин чечилишинде, көчмөн жана жарым көчмөн чарбаларды отурукташтырууда 1921-1922-жж. жер-суу реформасы жана жерге жайгаштыруу белгилүү роль ойногондугун белгилөө абзел. Бирок, 20-жылдары көчмөн калкты массалык түрдө отурукташкан жашоого өткөрүү үчүн керектүү шарттар болгон эмес. Ошондуктан, 1921-1922-жж. жүргүзүлгөн жер-суу реформасынын учурунда да аз гана көчмөндөр отурукташкан жашоого өткөрүлгөн. Кийинки жылдары бул саясат аздыр көптүр улантылган. 

Экинчи параграф “Отурукташтыруу боюнча Кыргызстандагы иш органдарынын түзүлүшү жана алардын иш-аракеттери” деп аталып, мында Кыргызстандагы көчмөн жана жарым көчмөн чарбаларды отурукташтыруу боюнча иш чараларды кыйыр же түз башкарууга алган мамлекеттик органдардын ишмердүүлүгү иликтөөгө алынат. 

Совет бийлиги ишке ашырууга киришкен социалисттик кайра куруулардын эң орчундуу маселелеринин бири – агрардык маселе, жер маселеси болгон. Бул маселени чечүү көчмөн жана жарым көчмөн чарбаларды отурукташтыруу маселесин да камтыган. Көчмөн кыргыз чарбаларын массалык түрдө пландуу отурукташууга өткөрүү иши башталганга (1931ж.) чейин, Кыргызстанда көчмөн жана жарым көчмөн чарбаларды отурукташтыруу жараянын түздөн-түз башкарган, көзөмөлдөгөн, ишке ашырган атайын мамлекеттик органдар түзүлгөн эмес. Көчмөн чарбаларды отурукташтыруу иши жер маселеси менен тыгыз байланышта болгондуктан,  социалисттик кайра куруулардын алгачкы жылдарында бул маселе Жер иштетүү боюнча Эл комиссариат-тарынын, жер-суу комитеттеринин, Улут иштери боюнча эл комиссариатынын (Наркомнац) жана анын жер-жерлердеги бөлүмдөрү ж.б. иш органдары, ал эми жалпысынан советтик жана партиялык уюмдар аркылуу ишке ашырылган. 

Улут иштери боюнча органдар колонизатор-кулактар менен күрөш жүргүзүү, кыргыз кедейлерин жер жана  уруктук үрөн менен камсыздоо сыяктуу иштер менен бирге эле кыргыз көчмөндөрүнүн отурукташуусуна көмөктөшүү, кыргыз-качкындарын жерге жайгаштыруу жана азык-түлүк менен камсыз кылуу сыяктуу иштерди алып барган. Көчмөн жана жарым көчмөн чарбаларды отурукташтыруу ишине Жайлоо советтери да олуттуу салым кошушкан. 

Жайлоо советтеринин негизги милдеттери көчмөн чарбаларды социалисттик нукта кайра куруу, айыл чарба билимин жана көчмөндөрдү отурукташкан жашоого өткөрүүнү пропагандалоо болгон. Жайлоо советтери кооперативдерди, коллективдүү чарбаларды уюштуруу иштерин жетектешкен, коллективдештирүүнү жүргүзгөн жер комитеттерине жардам көрсөтүшкөн, колхоздордун чарбалык жактан бекемделишине көмөктөшүшкөн. 1930-ж. Кыргызстанда 14 жайлоо Совети түзүлгөн, ал эми 1931-ж. болсо, Жайлоо Советтери Кыргызстандын бардык жайлоо-жайыттарында уюштурулган. Кыргызстандын жайлоолорундагы Жайлоо Советтери көчмөн малчылардын арасында социалдык жана маданий-чарбалык иш-чараларды ийгиликтүү жүргүзүүгө, мыйзамдуулукту орнотууга көмөктөшкөн. 1933-ж. 19-апрелинде Кыробком мал чарбачылык райондорунда социалисттик түзүлүш бекемделгендигин эске алып, Жайлоо советтерин мындан ары түзүүнүн зарылдыгын жок экендиги жөнүндө чечим кабыл алган.  

Кыргызстанда көчмөн жана жарым көчмөн кыргыз чарбаларын массалык түрдө жана пландуу отурукташтырууга өткөрүү өлкөдө индустриялаштырууну, коллективдештирүүнү, өзгөчө туташ коллектив-дештирүү (1929-ж.) жана маданий революцияны жүргүзүү иштерине байланыштуу башталган. Көчмөн жана жарым көчмөн кыргыз чарбаларын отурукташтырууну тездетүү элдин турмуш абалын жакшыртуу жана маданий деңгээлин көтөрүү, эффективдүүлүгү төмөн натуралдык жана жарым натуралдык чарбаларды жоюуга багытталган реконструкциялоо иштеринин ыкчам темпин камсыз кылуу максатында зарыл болгон. Көчмөн чарбаларды отурукташтыруу татаал жана кең масштабдагы жараян болгондуктан, ал, пландуулукту жана чарбалык, маданий-тарбиялык жана уюштуруучулук багыттагы комплекстүү иш-чаралардын алдын ала жүргүзүлүшүн талап кылган. Бул багытта 1931-жылга  чейин бир топ иштер жасалса да бирок, 30-жылдардын башында дагы эле 85 миң көчмөн чарба калган. 

Отурукташтыруу проблемасы кең масштабдагы татаал жана өтө жооптуу иш болгондуктан, бул жараянды түздөн-түз жетектөөчү мамлекеттик иш органдары түзүлгөн. 1931-ж. 3-апрелинде көчмөндөрдү отурукташтыруу ишин жетектөө үчүн Кыргыз АССРынын Эл комиссарлар кеңешинин (ЭКК) алдында республикалык Отурукташтыруу комитети түзүлгөн. Анын башчылыгына республиканын Эл комиссарлар кеңешинин төрагасы Ж.Абдрахманов дайындалган. Отурукташтыруу комитетинин курамына төрагадан башка, анын орун басары – Мампландын төрагасы Щербаков жана 4 мүчөсү кирген. Республикалык Отурукташтыруу комитетинин жумушчу аппараты Жер иштетүү комиссариатынын аппарат кызматкерлеринен куралган. Бул факт отурукташтыруу маселесинин канчалык деңгээлде маанилүү экендигин көрсөтүп турат. Ушул жылдын күзүндө, 18-ноябрда республиканын Жер иштери боюнча Эл комиссариатынын (Наркомзем) алдында атайын отурукташтыруу сектору, ал эми декабрь айында жер-жерлерде, “райондордогу отурукташтыруу ишине түздөн-түз жетекчилик кылуу үчүн” райондук аткаруу комитеттеринин алдында райондук отурукташтыруу комитеттери түзүлгөн. Көчмөн жана жарым көчмөн калкты отурукташтыруу боюнча түзүлгөн жогорудагы иш органдары өздөрүнүн ишмердүүлүгүн атайын иштелип чыккан жана бекитилген жоболордун негизинде алып барышкан. Кийинки жылдары отурукташтыруу боюнча түзүлгөн республикалык жана жергиликтүү иш органдарынын структуралары өзгөрүүгө дуушар болгон, айрымдары жоюлган. Республикалык Отурукташтыруу комитетинин структурасы да өзгөргөн. Ал түздөн-түз Кыргыз АССРынын ЭККсынын аппаратына кошулуп, аны, республиканын Элкомунун төрагасы – Баялы Исакеев жетектеп калган.   

“Кыргызстандагы отурукташуу жараянынын жүрүшү” деп аталган үчүнчү параграфта далилдүү фактылардын негизинде Кыргызстанда ишке ашырылган отурукташтыруу жараяны, анын өзгөчөлүктөрү ар тараптуу изилденген, анын жетишкендиктери жана кемчиликтери иликтенген, натыйжасына илимий баа берилген. Көчмөн жана жарым көчмөн чарбаларды отурукташтыруу совет бийлиги улуттук аймактарда жүргүзүп жаткан айыл чарбасын социалисттик реконструкциялоо ишинин ажырагыс бөлүгү болгон. 

Кыргызстандагы социалисттик кайра курууларды кыргыз коомунун, коомдук-социалдык мамилелеринин өзгөчөлүктөрүн эске алуу менен жүргүзүү зарыл болгон. Россия агрардык өлкө болгондуктан, Совет бийлигинен токтоосуз чечүүнү талап кылган күн тартибинде эң курч маселе жер маселеси болгон. Кыргызстандагы жер маселесинин чечилиши Борбордон айырмаланып, өзүнүн өзгөчөлүгүнө ээ болгон жана бул проблеманы чечүү жана ишке ашыруу бир топ татаалдыктар жана кыйынчылыктар менен коштолгон. Биринчиден, өлкөнүн борбордук районундагы аймактарда эң алгачкы агрардык кайра куруулар помещиктик жер ээликтерин жоюуга багытталса, Кыргызстанда ал, жергиликтүү бай-манаптардын эле эмес, эң ириде көчмөн кыргыздардын дыйканчылыкка ыңгайлуу көп жерлерин тартып алган колонизатордук жер ээликтерин жоюуга, б.а. падышалык өкмөттүн колонизатордук саясатынын кесепеттерин – жер маселесиндеги келгиндер менен жерги-ликтүүлөрдүн (кыргыздардын) ортосундагы теңсиздикти жоюуга  багыт-талган.    
Экинчиден, Кыргыз калкынын басымдуу бөлүгү көчмөн жана жарым көчмөн турмушта жашагандыктан, алардын коомдук-экономикалык өнүгүү деңгээли уруулук-патриархалдык мамилелер күчтүү сакталган патриархалдык-феодалдык стадияда болгон. Демек, кыргыз элин, “капитализмге чейинки мамиледе болгон” башка артта калган элдер сыяктуу эле марксизм-ленинизмдин негиздөөчүлөрү иштеп чыккан теорияга таянып, “кыска, капиталисттик эмес жол аркылуу, капитализмге токтобой, социалисттик түзүлүшкө алып баруу” милдети турган. Бул маселеде көчмөн кыргыз чарбаларын, көчмөндүүлүккө салыштырмалуу прогрессивдүү мүнөздө болгон отурукташкан чарбага өткөрүү орчундуу орунду ээлеген. Советтик жана партиялык жетекчилерде, кызматкерлерде бул маселеде эч кандай практикалык тажрыйба болгон эмес. Бул маселенин чечилишин татаалдаткан.  

Үчүнчүдөн, Кыргызстандагы агрардык кайра куруулар, анын ажырагыс бөлүгү болгон көчмөн чарбаларды отурукташтыруу жараяны улут маселеси менен тыгыз байланышта болгон. Кыргызстанда, падышачылык мезгилдеги башка колониялдык чет жакалар сыяктуу эле колонизатордук саясаттын кесепетинен улуттар аралык мамиле, өзгөчө кыргыздар менен орустардын ортосундагы мамиле өтө оор болгон. Ал 1916-жылдагы улуттук-боштондук көтөрүлүшүнөн кийин ченемсиз курчуп кеткен. Советтик органдардын алдында турган орчундуу маселелердин бири, мына ушул оор абалды оңдоо болгон. Көчмөн кыргыздарды отурукташтыруу маселеси сөзсүз бул маселе менен айкалышкан.  

Өлкөдө индустриялаштырууга багыт алуу, айыл чарбасын коллективдештирүү, 1929-жылдан туташ коллективдештирүүгө өтүү жана анын негизинде кулактарды, бай-манаптарды тап катары жоюу, маданий багыттагы жетишкендиктер көчмөн жана жарым көчмөн чарбаларды массалык түрдө пландуу отурукташтырууга өткөрүүгө өбөлгө түзүп, бул маселени күн тартибине койгон. Элдин материалдык шартын жакшыртуу жана маданий деңгээлин көтөрүү, эффективдүүлүгү аз натуралдык жана жарым натуралдык укладды жоюуну шарттоочу эл чарбасын тез реконструкциялоону камсыз кылуу үчүн көчмөн жана жарым көчмөн чарбаларды тез отурукташтыруу зарылдыгы келип чыккан. Кыргызстанда көчмөн чарбаларды отурукташтыруу маселеси Кыробкомдун экинчи пленумунда (1-4-февраль, 1931-ж.) жана Советтердин Бүткүл Кыргызстан-дык үчүнчү съездинде (6-12-февраль, 1931-ж.) атайын кеңири талкуу-ланган жана чечимдер кабыл алынган. Ошентип, Кыргызстандагы 85 миң көчмөн жана жарым көчмөн чарбаларды пландуу отурукташтыруу башталган.
1931-ж. июль айында өткөн Кыробкомдун III пленуму көчмөн калкты отурукташтырууга өткөрүүнүн жакынкы жылдарга иш-чараларын бекитип, көчмөндөрдү отурукташтырууну биротоло аяктоону 1933-жылга белгилеген. Албетте, бул милдетти турмушка ашыруу мүмкүн эмес эле. Ага карабастан, 1931-ж. сентябрь айында ВКП(б) БКнын Орто Азия бюросу “Кыргыз партуюмунун иши жөнүндө” токтом кабыл алат. Токтом Кыробкомду көчмөн жана жарым көчмөн чарбаларды отурукташтыруу боюнча аткарылып жаткан иштерди, “коллективдештирүүнүн, таптык жерге жайгаштыруунун, уруулук-феодалдык калдыктарды жоюунун негизинде” 1932-ж ичинде толук аяктоону милдеттендирген. Турмуш чындыгынан алыс болгон, мындай чечимдин кабыл алынышын, жатык тил менен айтканда, ортоазиялык партжетекчилердин учурдагы абалды толук түшүнбөгөндүгү катары баалоого болоор эле. 

Отурукташкан жашоонун артыкчылыктарын пропагандалоо, отурукташкан жашоого өтүп жаткан көчмөн жана жарым көчмөн чарбаларга ыңгайлуу шарт түзүү жана жалпы отурукташуу жараянын жандандыруу максатында отурукташкан жашоого өткөн кечээги көчмөндөр 1933-ж. 1-январынан тартып, эки жылга чейин борборлошкон мал тапшыруу жана дан тапшыруу милдетинен бошотулган. Мындан сырткары, бул чарбалардын мурдагы жылдардагы мамлекеттик карыздары жокко чыгарылган жана алар эки жылга ар кандай мамлекеттик салыктардан жана милдеттүү төлөөлөрдөн бошотулушкан. Ошондой эле, колхозчуларга чарбасында  2-3 уй, 10-20 кой, 10-20 чочко жана торопой кармоого уруксат берилген.  

Отурукташууга өтүп жаткан көчмөн жана жарым көчмөн чарбаларга жеңилдиктерди берүү көчмөн-малчыларды андан ары отурукташтыруу ишинде өтө чоң роль ойногон. 1932-ж. бардык отурукташуу райондорунда турак жай курулушу ийгиликтүү  жүргөн. Мамлекет отурукташып жаткандарга жардам иретинде 61700 кубометр курулуш материалдарын бөлүп берген. Турак жай куруу планы 153%га аткарылган, 52 мектеп, 12 оорукана жана 107 өндүрүштүк-чарбалык имараттар курулган. Ушул бардык иш чараларга 15 млн 193 миң руб мамлекеттик каражат жумшалган. Жалпысынан 1932-ж. отурукташууга 35,5 миң чарба өткөн 105 жаңы поселок пайда болгон.  

Кыргыз Өкмөтүнүн республикалык Советтеринин IV съездине             (1935-ж., январь) берген тактамасы көрсөтүп тургандай, 1931-1934-жж. жүргүзүлгөн жерге жайгаштыруу иш-чараларынын жалпы системасында, көчмөн жана жарым көчмөн чарбаларды отурукташтыруу иштери өзгөчө орунда турган. Көчмөндөрдү отурукташтыруу иш-чаралары 40 миңден ашык эмгек чарбасын кучагына алган, 160тан ашык поселок курулган, 2,5 млн гектар эгинге ыңгайлуу жер, чабык жана жайыт жерлер бөлүнгөн. Отурукташкан бир көчмөн чарбанын эгин аянты менен камсыз болуусу 3,6 гектарды түзгөн, б.а. көчмөн райондордогу отурукташкан чарбалар отурукташкан райондордогу чарбалар менен бирдей эле эгин аянты менен камсыз болушкан. Бул 4 жылда (1931-1934) отурукташтыруу иш чараларына 34 млн рубльга жакын акча бөлүнгөн, анын ичинде СССРдин бюджетинен – 9864 миң руб. РСФСРдин – 4518 миң руб., Кыргыз АССРынын – 5582 миң руб., айыл чарба кредитинин эсебинен –3045 миң руб. жана отурукташып жаткан  калктын өздөрүнүн каражатынан – 19803 миң рубль. 

Кийинки 1935-1937-жж. отурукташтырууга өткөрүү боюнча пландуу иш чаралар бир топ ийгиликтүү жүргүзүлгөн. Мисалы, бул жылдары өкмөттүк программада каралган отурукташкан чарбалар үчүн курулуучу 8459 турак жайдын ордуна 13085 үй курулган. 

Жалпысынан 1931-1937-жж. 78 миң көчмөн жана жарым көчмөн чарба отурукташтырылган, ал эми 1918-жылдан 1937-жылга чейин отурукташтырылган чарбалардын саны 142 миң чарбаны же болбосо, дээрлик 600 миң адамды түзгөн. Бирок, көчмөн чарбаларды отурукташтыруу бул мезгилде али толук бүткөн эмес. 1938-ж. республиканын тоолу зоналарында 15 миңден ашык көчмөн жана жарым көчмөн чарба калган. Аларды үчүнчү беш жылдыкта отурукташтыруу каралган. Жалпысынан, Кыргызстанда көчмөн жана жарым көчмөн чарбаларды отурукташкан жашоого өткөрүү жараяны биротоло 1940-ж. аяктаган. 

Экинчи бап “Кыргызстандагы отурукташтыруу иш-аракеттери-нин жыйынтыгы” деп аталып, биринчи параграфында Кыргызстандагы отурукташуу менен чарбаны коллективдештирүү маселелеринин айкалышы изилденет. 
Массалык (туташ) коллективтештирүүгө өтүүнүн алдында Кыргызстанда советтик жана партиялык уюмдар тарабынан көчмөн жана жарым көчмөн кыргыз чарбаларын отурукташтырууга, жогорку продукт берүүчү чарбага тез өткөрүүнүн жалгыз жолу катары коллективдештирүү саналган жана ал биздин пикирибизче туура болгон. Бирок, бул иш-чараларды турмушка ашыруу жараянында тажрыйбанын жоктугунан, шовинисттик “солчулдуктун” оорусунан көптөгөн каталарга жол берилген. Белгилүү болгондой, И.Сталин башында турган партиялык жана советтик жетекчилик СССРдин айыл чарбасынын өнүгүүсүндө 1929-жылдын экинчи жарымында түп тамырынан өзгөрүү болду деген тыянакка келген. Ал өзгөрүү орто дыйкандардын колхоздорго кире баштагандыгы менен түшүндүрүлгөн. Бирок, Россиянын мурда артта калган аймактарында, анын ичинде Кыргызстанда бул жараян бир аз кеч башталган. Айыл чарбасынын өнүгүүсүндөгү түпкү бурулуштун көрсөткүчү катары-туташ коллективтештирүү райондорунун пайда болуусун кароого болот. Кыргызстандын айыл чарбасынын өнүгүүсүндөгү түпкү бурулуш эң ириде орус селолорунда (Беловодск) 1930-ж. ортосунан гана башталган. Ал эми кыргыз айылдарында болсо, туташ коллективдештирүүгө өтүүгө шарттар 1931-ж. гана т\з\лгъ баштаган. 
Туташ коллективдештирүү райондорун аныктоо маселеси чоң талаш-тартышты, ар кандай пикирди жараткан татаал маселе болгондугун белгилөөгө болот. Тарыхый фактылар биринчиден, республикалык партиялык уюм менен Орто Азия бюросунун ортосунда Кыргызстандагы туташ коллективдештирүү маселеси боюнча бирдей пикирдин болбогондугун көрсөтсө. Экинчиден, республикалык партиялык уюмдар Союздун башка аймактарынан артта калбоо максатында туташ коллективдештирүүнү тездетүүгө шашылышкандыктарынан кабар берет. Албетте, туташ коллективдештирүүнүн темпин тездетүүгө, масштабын кеңейтүүгө  шашылуу кийинки өнүгүүдө көптөгөн субъективдүү катачылыктарга алып келген. Ошентип, орто кыргыз чарбаларынын колхозго өтүү кыймылындагы чечкиндүү бурулуш 1931-ж. экинчи жарымына туура келген. Ал көчмөн жана жарым көчмөн кыргыз чарбаларын массалык пландуу отурукташтырууга өткөрүү жараяны менен дал келет. Бул мыйзам ченемдүү көрүнүш болгон, анткени, туташ коллективдештирүү жараяны массалык пландуу отурукташтыруу жараяны менен тыгыз айкалышкан эле. Ушул мезгилден баштап, көчмөн орто чарбалар да кедей-кембагалдар менен бирге отурукташууга өтүп, колхоздорго кире башташкан. Эл чарбасы агрардык мүнөздө болгон Кыргызстанда коллективдештирүү менен көчмөн жана жарым көчмөн кыргыз чарбаларын отурукташтырууга өткөрүү маселеси эң орчундуу маселе болгон. Бул эки маселе республикада бир мезгилде жүргүзүлүүчү бирдиктүү жана ажырагыс жараян катары каралып, чечилген. 

Кечээги көчмөндөрдү отурукташкан жашоого өткөрүп, аларды коллективдүү чарбаларга бириктирүү көптөгөн иш-чараларды камтыган татаал маселе болгон. Бул маселени чечүү ишине совет өкмөтү, партия олуттуу жардам берген, анткени, өлкөнүн аймагында жашаган бардык калктын эл чарбасынан капиталисттик, артта калган элдердеги капитализмге чейинки мамилелерди сүрүп чыгып, социалисттик мамилелердин жеңишин камсыз кылып, өнүккөн цивилизациялык экономиканы, маданиятты куруу, ошол мезгилдеги дүйнөдөгү жалгыз социалисттик өлкөнүн эртеңки өнүгүүсүн аныктоочу тагдыр чечээрлик маселе эле.

Айыл чарбасын коллективдештирүү,  отурукташкан жашоого өткөрүү кыргыз элинин жашоо турмушун түп тамырынан бери өзгөртүүгө багытталган Октябрь революциясынан кийинки эле революциялык мүнөздөгү социалдык кайра куруулар болгон. Кыргыз айыл кыштактарындагы бул терең маанидеги социалисттик курулуш көптөгөн кыйынчылыктар жана карама-каршылыктар менен коштолгон. Биринчиден совет өкмөтүндө миллиондогон эмгекчил дыйкандарды социализм жолуна өткөрүүнүн тажрыйбасы болгон эмес. Экинчи жагынан, айыл чарбасынын өнүгүү деңгээли жана социалдык мамилелер өлкөнүн бардык райондорунда бирдей болбогондугу кыйынчылыктарга жана катачылыктарга өбөлгө жараткан. 

Биздин пикирибизче, отурукташтыруу жараянындагы карама-каршылыктуу көрүнүштөр, кызматтык милдети боюнча бул ишти ишке ашыруучулардын көпчүлүгүндө жетиштүү теориялык билимдин жана практикалык тажрыйбанын жоктугуна, лениндик кооперативдик пландын принциптери менен тааныш эместигине, же аларды аң-сезимдүүлүк менен четке каккан аларга мүнөздүү болгон “революциялык аша чабуучулукка” байланыштуу да пайда болгон.  

“Отурукташтыруу жараянынын жүрүшүндөгү проблемалар жана алардын коомго тийгизген таасири” деген аталыштагы экинчи бапты экинчи параграфында отурукташтыруу процессиндеги объективдүү жана субъективдүү кыйынчылыктар, жол берилген кемчиликтер, алардын коомго тийгизген таасири, кыйынчылыктарды жана кетирилген кемчиликтерди жоюудагы иш аракеттер, алардын сабактары талданат

Өткөн кылымдын 20-жылдарында совет бийлиги тарабынан ишке ашырылган жерди улутташтыруу, жер-суу реформалары жана жерге жайгаштыруу, көчмөн чарбаларды кооперациялоо, бай-манаптарды экспроприяциялоо Кыргызстанда көчмөн чарбаларды пландуу отурукташтырууга жана коллективдештирүүгө өбөлгө жараткан. 

Бирок, көчмөндөрдү отурукташтыруунун жүрүшүндө көптөгөн субъективдүү каталыктар кетирилген. Жалпысынан отурукташтыруу маселесинде жол берилген каталар негизинен төмөнкүлөр болгон:

а) отурукташууга өтүп жаткан чарбаларды коллективдештирүүдө лениндик ыктыярдуулук принциби одоно бузулган, артта калган көчмөн малчылык райондорунда коллективдештирүүнүн темптери, формалары, ыкмалары бузулуп, тыкыр башкаруучулукка жол берилген;

б) бир катар жерлерде “гигантомания” ишке ашкан, б.а. 100-150 км аралыкта жайгашкан 500-600 жана андан ашык чарбаларды бириктирген поселоктор, колхоздор түзүлгөн;

в) көп учурда отурукташуучу калкты катыштырбай, отурукташуу жайларын туура эмес тандоо, натыйжада көп жерлер поселокторду куруу үчүн жараксыз болуп, өздөштүрүлбөй калган;

г) отурукташтырылган жайларда жерге жайгаштырууну туура эмес жүргүзүү, мал чарбачылыгын өнүктүрүүгө зарыл болгон көмөкчү эгин аянттарын өнүктүрүүнүн ордуна Кыргызстандын айрым райондорунда товардык данчылык тармагын киргизүү орун алган.

Бул катачылыктар 1934-1935-жж. оңдолуп, көчмөн кыргыз калкы үчүн эң маанилүү болгон советтик иш-чара – көчмөн жана жарым көчмөн чарбаларды отурукташтыруу жана коллективдештирүү саясаты акырындап өз нугуна түшүп,  өнүгө баштаган. 

Үчүнчү параграфта “Көчмөн жана жарым көчмөн кыргыз калкына отурукташуунун социалдык-экономикалык жана маданий жактан тийгизген оң жана терс таасирлери” деп аталып, мында аталган жараяндын кыргыз калкынын жашоо-тиричлигине, маданиятына тийгизген таасирлери изилденет. Өткөн кылымдын 20-30- жылдарында Кыргызстанда ишке ашырылган көчмөн жана жарым көчмөн кыргыз чарбаларын отурукташтыруу жараянын Совет бийлиги жүргүзгөн социалисттик кайра куруулардын эң прогрессивдүү мүнөздөгүсү катары кароого болот. Анткени бул саясаттын түпкү максаты, патриархалдык-уруулук мамилелер үстөмдүк кылган, натуралдык жана жарым натуралдык мүнөздөгү экстенсивдүү мал чарбачылыгы менен күн кечирген артта калган кыргыз чарбасын, капитализмди аттап өтүп, илимдин-техниканын алдыңкы жетишкендиктерине таянган жогорку продуктивдүү цивилизациялык чарбага айландыруу болгон. Бул иш-чаралардын негизги багыттарынын бири-артта калган караңгы, сабатсыз, басырынган кыргыз көчмөндөрүнүн жашоо деңгээлин жакшыртуу, кат-сабатын жоюп, маданиятын башка өнүккөн элдердин деңгээлине көтөрүү аркылуу, аларды социализмге тартуу  эле. Кыргыз коомунун ошол мезгилдеги өнүгүү деңгээлин эске алганда, бул кеңири масштабды жана кеңири маселелерди камтыган жараян өтө татаал иш-чара болгон. Ошондуктан, көчмөн жана жарым көчмөн чарбаларды отурукташтыруу саясаты көптөгөн тоскоолдуктар, кыйынчылыктар менен коштолуп, каталыктарга жол берилген. Ага карабастан, аталган жараяндын 1940-жылга карата биротоло ийгиликтүү ишке ашырылышы кыргыз элинин жашоо-тиричилигин  түп тамырынан бери өзгөртүп, цивилизациялык жашоого өткөргөн. 

Ошол эле учурда, совет бийлигинин жүргүзгөн отурукташтыруу, саясаты өзүнүн прогрессивдүү маанисине карабастан, көчмөн кыргыз калкына убактылуу болсо да терс таасирин тийгизген. Биринчиден,  көчмөн турмушта жашап, жашоо өзгөчөлүгү, каада-салты, кулк-мүнөзү көчмөн турмушка ыңгайлашкан кыргыз калкы үчүн, кыска мөөнөттө отурукташкан, ар тараптуу чектелген колхоз турмушуна өтүү жана ага көнүү алар үчүн психологиялык жактан  оор болгон.  Экинчиден, бул тармакта эч кандай тажрыйбасы болбогон кечээги эркин көчмөндөрдү колхоз турмушуна өткөрүп, эгин эгип, мамлекеттик планды аткарууга мажбурлоо көчмөндөр үчүн көп кыйынчылыктарды туудурган. Үчүнчүдөн, күн ысый баштаган мезгилден тартып бийик тоолуу салкын жайлоого көчүп кетип, күн салкындаганда кайра түшкөн көчмөндөр үчүн, жайдын аптабында калып, колхоз жумуштарын аткаруу жеңил болгон эмес.

Корутунду

Изилдөөнү жыйынтыктап жатып төмөнкү тыянактар чыгарыл-ды:

1. Совет бийлигинин жүргүзгөн отурукташтыруу саясатынын көп жактары, көчмөн кыргыз эли үчүн, чындыгында, тагдыр чечээрлик мааниге ээ болгондугу жөнүндө тыянак чыгарууга мүмкүндүк берет. Эң ириде, көчмөн кыргыз элинин жашоосунун коштоочусу болуп келген ачарчылыктан, эпидемиялардан жана жуттан, уруулар ортосундагы кандуу кагылышуулардан арылган.
2. Көчмөн калкты отурукташтыруу жана аларды социалисттик коллективдүү чарбага тартуу, кыска убакытта алардын чарбасында жаңы, бир топ эффективдүү тармактарды жараткан, кечээги көчмөндөрдүн жашоосун турукташтырып, жашоо деңгээлин жакшыртып, калктын санынын өсүүсүнө алып келген.
3. Отурукташкан көчмөндөрдүн социалдык-экономикалык жана маданий өнүгүүсү үчүн керектүү база түзүлүп, ылдам өнүгүүгө жетишилген.

4. Көчмөн жана жарым көчмөн кыргыз чарбаларын отурукташтыруу жана коллективдештирүү жараянын масштабдуулугу, социалдык тереңдиги боюнча Кыргызстанда ишке ашкан, Октябрь революциясынан кийинки экинчи революция катары кароого болот. Отурукташтыруу жараянында жаңы технологияларга жана уюштуруу принциптерине негизделип түзүлө баштаган айыл чарба өндүрүшүнө, калктын  салыштырмалуу даяр эмес экендиги байкалган. Ошентсе да, кыргыз эли коомдук өнүгүүнүн жаңы жогорку тепкичине кыска мөөнөттө жеткен.

5. 70 жылдан ашкан Совет доорунда, кыргыз эли өзүнүн улуттук мамлекеттүүлүгүнө жетишкен, экономикасы, маданияты өнүккөн, жеке менчик, коомдогу адамды адамдын эзүүсү жоюлган. Коомдо, мурдагы заманга салыштырмалуу белгилүү деңгээлде социалдык адилеттүүлүк орногон. Кыргыз элинин совет доорундагы мына ушул жетишкендик-теринин негизинде гана, 1991-ж. саясий эгемендүүлүгүбүздү жарыялоого мүмкүндүк алдык.

6. Тилекке каршы, эгемендүүлүк жылдарындагы саясий, социалдык-экономикалык жана маданий багыттагы өнүгүүбүз жана бүгүнкү күндө тарыхыбыздын урунттуу учурларынан сабак алуу, пайдалуу жактарын пайдалануу салты, маданияты али калыптана электигин даана көрсөтүп турат. Азыркы күндө республиканын айыл чарбасындагы, мал чарба тармагындагы социалдык-экономикалык реформалар жакшы натыйжа бербей, айыл калкынын социалдык абалы оорлошуп  жаткан татаал шартта, өткөн кылымдын 20-30-жылдарында жүргүзүлгөн кайра куруу жараянынын урунттуу сабактарын туура, максаттуу өздөштүрүү пайдалуу болот деген ойдобуз.

Практикалык сунуштар:

1. Изилдөөгө алынган доордогу совет бийлиги жүргүзгөн кайра куруулардын терс жактарына гана басым жасабай, ал иш чаралардын жакшы натыйжа берген, прогрессивдүү өнүгүүгө алып келген оң жактарын да изилдөөгө алып, ал тажрыйбаларды азыркы күндө жүргүзүлүп жаткан реформаларда чыгармачылык менен пайдалануу максатка ылайык;

2. Эгемендүү Кыргызстандын эл чарбасында, айыл чарба, мал чарба тармактарындагы реформалар эң ириде калктын кызыкчылыгын эске алуу менен жүргүзүлүп, ошол аймактын жаңы реформаларга даярдык деңгээлин ар тараптуу эске алуусу маанилүү. Калктын материалдык кызыкчылыгынын оң натыйжасы, ар кандай жаңы иш чаралардын башкы өбөлгөсү. Ошол эле учурда, реформалардын оң-терс жактары, мөөнөтү,  каржылык мүмкүнчүлүктөрү терең илимий талдоого алынып, андан кийин гана ишке ашырылуусу абзел. Ошондо, ар кандай реформа жакшы натыйжа берип, калк массасынын колдоосуна ээ болушу мүмкүн;

3. Совет доорундагы асыл тукум мал чарба станцияларын калыбына келтирип, азыркы күндөгү илимдин алдыңкы жетишкендиктерине таянуу менен, андан ары  өнүктүрүү колго алынуусу зарыл. Бул жерде жаңы адистерди даярдап, алардын кызматын, ошону менен катар мурдагы муундун тажрыйбасын да кеңири пайдалануу шарт. Чарбанын сапаттуулугун, өндүрүмдүүлүгүн, рынок шарттарында атаандаштыкка жөндөмдүүлүгүн жогорулатуу, калктын социалдык абалын да жакшыртат. Бул, жашоого каржы издеп, айылдардан, айрыкча тоолуу райондордон республиканын борбордук аймактарына, чет өлкөлөргө кетип жаткан эмгек мигранттарынын агымын олуттуу кыскартат. 

4. Эффективдүү чарба жүргүзүүнүн, эмгек өндүрүмдүүлүгүн жогорулатуунун, татаал рынок шарттарында атаандаштыкка жөндөмдүүлүктү калыптандыруунун багыттарынын бири катары, майда жеке менчик чарбаларды кооперациялоо жолун кароого болот. Бул жерде, совет доорундагы кооперативдик кыймылдын тажрыйбасын четке какпай, анын оң жактарын пайдалануу максатка ылайык.

РЕЗЮМЕСИ

Ачкыч сөздөр: Социалисттик кайра куруулар, кооперация, коллективдештирүү, көчмөн жана жарым көчмөн чарбаларды отурукташтыруу, Республикалык отурукташтыруу комитети. 

Изилдөөнүн максаты: Кыргызстанда XX к. 20-30-жылдарында кеңеш бийлиги тарабынан жүргүзүлгөн көчмөн жана жарым көчмөн кыргыз чарбаларын отурукташтыруунун тарыхын, анын Кыргызстандын эл чарбасын социалисттик нукта кайра куруу жана өнуктүрүүдөгү ордун ар тараптуу изилдөө болуп саналат.

Изилдөөнүн объектиси – Кыргызстанда совет бийлиги тарабынан жүргүзүлгөн көчмөн жана жарым көчмөн кыргыз чарбаларын отурукташтыруу жараяны, бул жараянды ишке ашырган жана көзөмөлдөгөн мамлекеттик органдары. 

Изилдөөнүн предмети – Кыргызстанда көчмөн жана жарым көчмөн кыргыз чарбаларды отурукташтыруунун тарыхы
Методологиялык негиз болуп, объективдүүлүк жана тарыхый-луулук принциптери колдонулду. Материалдарды анализдөө хронология-лык, ырааттуулук, универсалдуу ыкмалары, анализ-синтез жана тарыхый салыштырмалуу талдоо ыкмалары аркылуу ишке ашырылды.

Илимий жаңычылдыгы:  Кыргызстанда XX к. 20-30-жылдарында ишке ашырылган отурукташтыруу жараянынын тарыхы, бул маселенин келип чыгуу зарылдыгы, жалпы кыргыз айыл чарбасын социалисттик нукта кайра куруудагы анын орду, маани-манызы, он-терс жактары комплекстүү түрдө ар тараптуу илимий иликтөөгө алынды. Кыргызстандагы отурукташтыруу боюнча изилдөө байкалаарлык кеңейтилди. Бир катар архивдик материалдар илимий айлампага жаңыдан киргизилди.
Диссертациянын материалдарын колдонуунун денгээли. Иштин жыйынтыктары Кыргызстандын тарыхын окутууда мамлекет таануу, инсан таануу багытында, жалпы изилдөө багытында, атайын курстарда окуу процессинде пайдаланууга болот. 

Диссертациялык иштин көлөмү жана түзүлүшү. Диссертациялык ишкиришүүдөн, эки бөлүмдөн, жыйынтыктардан, практикалык сунуштар-дан жана адабияттардын тизмесинен турат.
РЕЗЮМЕ

диссертации Апышевой Аиды Кабыловны на тему: «Процесс оседания Кыргызстане в 20-30 годах ХХ века» на соискание ученой степени кандидата исторических наук по специальности Отечественная История 07.00.02.

Ключевые слова: Социалистические перестройки, оседание кочевых и полукочевых хозяйств, Республиканский комитет по оседание.

Основная цель диссертации: разностороннее исследование истории  процесса оседание кочевых и полукочевых кыргызских хозяйств, реализованного советской властью в 20-30-х годах ХХ в., его роли при перестройке народного хозяйства Кыргызстана в социалистическом направлении и развитии.

Объект исследования - процесс оседание кочевых и полукочевых кыргызских хозяйств, реализованных советской властью Кыргызстана, государственные органы, реализующие этот процесс и контролирующие его.

Предметом исследованияявляется история оседания в Кыргызстане.

Методологическую основу исследования составили принципы объективности, историзма, системного подхода, анализа, а также использованы историко-сравнительные методы.

Научная новизна исследования: 

В диссертации исследованы история процесса оседания, осуществленного в 20-30-ые годы ХХ в. В Кыргызстане, необходимость появления данной проблемы, его роль, сущность и значение при перестройке в социалистическом направлении всего кыргызского сельского хозяйства, положительные и отрицательные стороны взяты на анализ в комплексном виде. Заметно расширена история процесса оседания в Кыргызстане. Некоторые архивные материалы внеслись в научный оборот.Проведен анализ деятельности государственных органов, и его деятелей, руководящих и осуществлявших процесс перевода на оседлый образ жизни кочевых и полукочевых кыргызских хозяйств за рассматриваемый период.

Степень использования материалов диссертации.Основные материалы можно будет использовать при преподавании истории Кыргызстана и государство введения, в направлении признания личности, в общих исследовательских работах, на специальных курсах, на учебном процессе.

Объем и структура диссертационной работы. Диссертационная работа состоит из введения, двух глав, заключения, практических предложений и списка литературы.
Summary 

For dissertation work on the theme: “The process of the settled way of life in Kyrgyzstan in the 20-30s of the 20th century” by Aida Kabylovna Apysheva, for the degree of candidate of the historical science, in the major of Native History 07.00.02.

Key words: the socialistic restructuring, settlement of nomad and seminomad households, the Republican Committee for Settlement.

The general objects for the dissertation: many-sided studies of the historical process of the settled way of life of the nomad and seminomad Kyrgyz households, implemented by the Soviet power in the 20-30s of the 20th century, its roles within the restructuring of the national economy of Kyrgyzstan in the socialistic direction and development.

Object of the research: the process of settlement of the nomad and seminomad Kyrgyz households, implemented by the Soviet power of Kyrgyzstan, public authorities, implementing this process and controlling it. 
Methodology of the research: the universal approaches, synthesizing and comparative analysis, generally methods of historical, chronological, logic comparisons and the principle of historical objectiveness have been used as a theoretical and methodological basis of our research.

The scientific novelty of the research: 

The history of the settlement process, performed in the 20-30s of the 20th century has been studied in the scientific work. The necessity of the existence of this problem in Kyrgyzstan, its role, essence and meaning within the restructuring in the socialistic direction of the whole Kyrgyz agricultural sector, positive and negative parts have been taken for the analysis in a complex aspect. In general, in spite of the fact that within the time of the process implementation major violations have been committed, it resulted in the progressive effects. Settled Kyrgyz nomads started the extensive way of farm management and animal agriculture development.  The process of settlement of nomad and seminomad Kyrgyz households and collectivization due to immensity and social background can be considered as the second revolution after the October revolution executed in Kyrgyzstan. 

The IeveI of use of the thesis work materials. Basis materials andfindings of work can be used to study the history of the settled way of life in Kyrgyzstan
VoIume and structure of the thesisThe dissertation consists of an introduction two chapters concIusionpracticaI suggestions a gIossary and a bibiography

